Коми Республикаса Юралысь Вячеслав Гайзер: «Пукта мог — зэв тӧралӧмӧн видзӧдны сы бӧрся, кыдзи стрӧитӧны да уджӧдӧны велӧдан учреждениеяс»

Та йылысь висьталіс талун Коми Республикаса Юралысь «Велӧдчӧм, канму, йӧзкотыр» республиканскӧй велӧдан форум дырйи.

Форумын участвуйтысьяскӧд сёрнитігӧн кодкӧ юаліс, кутасны-ӧ водзӧ стрӧитны выль велӧдан учреждениеяс. Вячеслав Гайзер эскӧдіс велӧдысьясӧс, мый республикаса Веськӧдлан котыр водзын пуктӧма мог челядьӧс школаӧдз велӧданінъясын челядьӧс местаясӧн могмӧдан юалӧмъяскӧд ӧттшӧтш стрӧитны и выль школаяс.  

«Менам гӧгӧрвоӧмын, сы могысь, медым республикаса олысьяс водзын збыльмӧдны став социальнӧй кӧсйысьӧмъяс, колӧ зэв унатор вӧчны. И медводз инфраструктурнӧйясӧс, сы вӧсна мый мӧд ногӧн некыдзи збыльмӧдны власьтлы странаса Оланподулӧн да республикаса Оланподулӧн сетӧм могъяссӧ. Сы вӧсна, босьтны кӧ тӧд вылӧ, мый миян республикаын эмӧсь аварийнӧйӧсь школаяс да школаӧдз велӧдан учреждениеяс, выль велӧдан учреждениеяс стрӧитан уджтасъяс уджалӧны и кутасны уджавны водзӧ. Сёрнитны кӧ торйӧн школаяс йылысь, бӧръя вит вонас ми стрӧитім 15 выль здание.
Сёрнитны кӧ ӧнія во йылысь да куим во вылӧ планӧвӧй кадколаст йылысь, тайӧ каднас планируйтам стрӧитны дас ӧти выль школа да кык школа-челядьӧс видзанін. И ӧтувъя места лыдыс, мыйта сетасны тайӧ выль учреждениеясыс — пӧшти куим сюрс квайтсё места. Ми водзӧ кутам уджавны тайӧ туйвизь сертиыс, медым, медводз, помӧдз решитны аварийнӧй учреждениеяс серти мытшӧдсӧ», - висьталіс Коми Республикаса Юралысь Вячеслав Гайзер.

Юалӧм вылӧ вочавидзигӧн Вячеслав Гайзер тшӧктіс Коми Республикаса Веськӧдлан котырлы: «Пукта мог — зэв тӧралӧмӧн видзӧдны сы бӧрся, кыдзи стрӧитӧны да уджӧдӧны велӧдан учреждениеяс. Медым водзӧ вылӧ эз лоны миян выль объектъяс серти инцидентъяс, мый миян, жаль, овлывлӧ. И стрӧитчысьяс бӧрся татшӧм контрольсӧ колӧ нуӧдны чорыда и системнӧя».
Сёрнитігӧн республикаса Юралысь сетіс лача, мый матысса кадӧ оланпастэчасын лоасны вежсьӧмъяс, кутшӧмъяс отсӧгӧн челядьӧс видзанінъясӧс мездасны быдтасъяс бӧрся видзӧдӧмысь да дӧзьӧритӧмысь чуктӧс вылӧ вот мынтӧмысь.

«Урасьӧм тӧлысьын Россияса Каналан Думалӧн медводдза лыддьысьӧмын видлалісны да примитісны оланпас бала Вот кодексӧ вежсьӧмъяс пыртӧм серти, кӧні видлалісны, а стӧчджыка кӧ, школаӧдз велӧдан учреждениеяслы челядь бӧрся видзӧдӧмысь да найӧс дӧзьӧритӧмысь, сы лыдын школаяслы — продлёнкаысь чуктӧс вылӧ артыштісны нулевӧй вот ставка. Ме тӧда, мый матысса кадӧ оланпассӧ кутасны видлавны коймӧд да нёльӧд лыддьысьӧмъясын и тайӧ сетас миян учреждениеяслы содтӧд позянлунъяс», - пасйис Вячеслав Гайзер.
